
PELANCARAN KAPAL MISI PESISIR (LMS) BATCH 2 PERTAMA
TUNKU LAKSAMANA ABDUL JALIL

Malaysia hari ini mencatatkan sejarah baharu dalam pengukuhan pertahanan
maritim menerusi Upacara Penamaan dan Pelancaran Kapal Misi Pesisir Batch 2
(LMSB2) pertama, TUNKU LAKSAMANA ABDUL JALIL, di Istanbul Shipyard,
Tarkiye. Upacara gilang-gemilang tersebut telah disempurnakan oleh Kebawah Duli
Yang Maha Mulia Seri Paduka Baginda Raja Permaisuri Agong Raja Zarith Sofiah,
dengan kehadiran Menteri Pertahanan, YB Dato’ Seri Mohamed Khaled bin Nordin,
Timbalan Ketua Setiausaha (Pembangunan) Kementerian Pertahanan, Dato’ Abdul
Hadi bin Omar, Panglima Armada Barat, Laksamana Madya Dato’ Baharudin bin
Wan Md Nor.

Penamaan kapal pertama LMSB2 sebagai TUNKU LAKSAMANA ABDUL JALIL
merupakan penghormatan tertinggi buat anakanda keempat Kebawah Duli Yang
Maha Mulia Seri Paduka Baginda Yang di-Pertuan Agong Sultan Ibrahim dan Raja
Permaisuri Agong Raja Zarith Sofiah, yang merupakan ahli keluarga Diraja Johor
pertama memegang gelaran "Laksamana" dalam sejarah moden. Nama ini diangkat
bagi mengabadikan keberanian, ketabahan, dan semangat juang kental Almarhum
termasuk melalui slogan "Fight Like Jalil' serta legasi kebajikan baginda menerusi
Yayasan Kanser Tunku Laksamana Johor.

Pemilihan nama ini sangat signifikan dengan TLDM, di mana istilah "Laksamana"
melambangkan panglima tertinggi yang diamanahkan untuk mempertahankan
kedaulatan maritim negara, sekaligus menjadi sumber inspirasi buat seluruh warga
TLDM yang bertugas di atas kapal tempur ini.

Kapal Kelas Tunku yang berasaskan reka bentuk korvet ADA Class oleh STM ini
merupakan aset tempur terkini Tentera Laut Diraja Malaysia (TLDM) yang direka
untuk operasi pelbagai dimensi. Kejayaan pelancaran ini turut menyaksikan
kemajuan kejuruteraan yang signifikan apabila kapal tersebut akan memulakan fasa
Setting to Work (STW) dan integrasi sistem peperangan dan penderia di kapal.
Pencapaian ini mencerminkan komitmen jitu Pasukan Projek LMSB2 di bawah
kepimpinan Kepten Ts. Mohammed Noorsyarizal bin Mohammed Noordin TLDM
dalam memastikan projek ini dilaksanakan berdasarkan piawaian dan garis masa
yang telah ditetapkan.



Selain memperkasakan armada TLDM, pembinaan LMSB2 ini juga menzahirkan
keberkesanan kerjasama strategik antara Malaysia dan Turkiye, terutamanya dalam
aspek pemindahan teknologi di antara dua negara. Terlaksananya pelancaran kapal
pertama ini, Malaysia kini melangkah setapak lagi dalam membina keupayaan
pertahanan yang moden dan berdaya saing bagi menghadapi persekitaran
keselamatan maritim yang semakin kompleks dan mencabar.

